
Т.Миңнуллинның “Дивана” пьесасында шәхес образының туган җиргә мөнәсәбәттә ачылышы
     Теманың яңалыгы, актуальлеге. Т.Миңнуллин әдәбиятка алтмышынчы еллар башында юмористик хикәяләр һәм кечкенә күләмле сәхнә әсәрләре белән килә. Соңрак драматургия жанрының олырак формаларында да көчен сынарга керешә. 1968 елдан ул тулысынча профессиональ язучылык хезмәтенә күчә. Озакламый Т.Миңнуллин әдәби тәнкыйтьтә өлгергән драматург буларак телгә алына башлый. Гадел Низам үзенең мәкаләсендә Т.Миңнуллинны “Камалдан, Тинчуриннан, Гыйззәттән соң тирән реализмның ни икәнен берничә ел онытып торган татар сәхнәсенең алтмышынчы еллар ахырында өр-яңа сулыш алып килгән кеше ул”
,-дип атый.

     Т.Миңнуллин пьесалары буенча куелган  спектакльләрнең абруе, уңышы, иң беренче чиратта, аларда сурәтләнгән вакыйгаларның, кеше характерларының тормышчан чынлыгы, реалистик нигезе белән аңлатыла. Язучы тормышны, аның үзгәрүчән сикәлтәле агышын нечкә сиземли, анда әледән-әле туып тора торган әхлакый, иҗтимагый проблемаларны, көнкүрештәге мөһим яңалыкларны оста тотып алып, аларны конкрет материал җирлегендә яңгырашлы, сәнгатьчә тәэсирле-гыйбрәтле итеп сурәтли белә. Күпчелек әсәрләрендә автор олы фәлсәфи категорияләр турында – кешенең дөньяда яшәү мәгънәсе һәм аның җәмгыять һәм үз шәхесе алдында гражданлык бурычы һәм җаваплылыгы, әдәби сафлыгы, намуслылыгы, туган җиренә, үткәннең ихтирамы һәм киләчәк язмышына ышанычы турында сүз алып бара. Башкортстан драматургы Нәҗип Исәнбаев аның турында татар театрының көзгесе дип әйтә. “бразлы итеп әйткәндә, Туфан Миңнуллин – татар сәхнәсенең могҗизалар көзгесе ул. Әгәр бу көзгегә татар халкы күз салса, ул анда үзен тулысынча күрәчәк”
. Әлеге фикерләр Т.Миңнуллин иҗатында шәхес образының үзенчәлекле ачылышы һәрвакыт актуаль булып калуын раслый.
Төп өлеш

      Татар драматургиясе хәзер үз тарихының иң актив чорын кичерә, алга үсешендә яңа казанышлар яулый. Бүгенге сәхнәдә һәм аның әдәбиятында кеше шәхесенә игътибарның көчәюе шактый сизелә. Кешенең сөенеч-шатлыклары, кайгы-хәсрәтләре, теләк-омтылышлары гына түгел, аның яшәү урыны, тормыш итү шартлары һәм мөмкинлекләре дә драматургларның игътибар үзәгенә басты. Күргәнебезчә, драматургия тормыш чынбарлыгының катлаулылыгын тулырак чагылдыра бара. Бу исә, үз чиратында сәхнә әсәрләрендә шәхес образының бирелеше белән дә бәйләнгән. 
     Миһербанлыкны, җанлы табигатькә   мөнәсәбәттә туган як һәм кеше мөнәсәбәтләрен гыйбрәтле итеп тасвирлап язган “Дивана” пьесасында да тамашачыны уйландырырлык проблемалар күтәрелә. Автор аны трагифарс дип атый. Билгеле булганча, трагедия –“үзәгендә үзенән олырак көчләр белән (табигать стихиясе, җәмгыятьтәге кануннар, власть) көрәшкә чыгучы шәхес конфликты ята торган жанр. Бу, конфликт, фаҗига, чишелә алмаслык каршылык булып, геройның һаләкате, җиңелүе белән тәмамлана. Ләкин мондый җиңелү тамашачыда соклану, горурлану хисләре уята. Тышкы конфликтны герой холкы китереп чыгарган кебек, ул үзе эчке, психологик каршылыклардан газаплана”
. Фарс сүзе франзуцча бер-бер әйбернең, ашамлыкның эченә салынган нәрсә, дигән мәгънәне аңлата. Югарыда әйтелгәнчә, “Дивана” пьесасында Т.Миңнуллин әнә шул трагедия һәм комедия элементларын бергә кушып җәмгыятьтәге проблеманы аерым шәхес мисалында ачып бирә. Әсәрнең кыскача эчтәлеге түбәндәгечә. 

     Шәһәрдә укучы авыру улын әнисе авылга алып кайта. Егетнең башында бары тик бер уй – барлык кешелек дөньясын бәхетле итү. Көне-төне ул Ленинның хезмәтләрен өйрәнеп, аңа охшарга тырышып, үзенең хыялын тормышка ашыру юлын эзли. Улын чиксез яратучы ана да, егетнең фикерләре белән тулысынча килешүче күрше карты да, дөньяга бөтенләй башка күзлектән караучы абыйсы да, һәркайсы үзенчә аңа ярдәм итәргә тырыша. Шул вакытта егетнең тормышына аның сыйныфташы, гади авыл кызы килеп керә. 

     Билгеле булганча, әлеге пьесада күтәрелгән проблемаларны төрле яссылыкта чишәргә мөмкин. Без, исә, авыл кызына мөнәсәбәттә, туган җиргә бәйләп карауны максат итеп куйдык. Пьесада күрше карты Нургазиз Вилгә куыш ясап бирә. Вил шунда Ленинга охшатып киенеп, аның хезмәтләрен укый, үз фикерләрен яза. Авылда туып-үскән егет укырга кереп шәһәрдә яши башлагач, тормыш каршылыклары, гаделсезлек, аяныч хәлләр һәм явызлык белән очрашкач, югалып кала. Һәм тормыштагы явызлыкка каршы көрәшергә, дөньяны үзгәртергә омтыла. Әлбәттә, ялгыз гына кешелек җәмгыятен үзгәртергә омтылу егетнең акылына зыян китерә. Драматург җитди проблема күтәрә. Җәмгыять моннан бер гасырга якын элек Ленин күрсәтмәләре белән яшәүне үзенә нигез итеп алды һәм нәтиҗәдә, таркалу белән тәмамланды. ХХ1 гасырда кабат шул юлны сайлау һәм кешеләрне мәҗбүри рәвештә шуңа күнектерергә тырышу, әлбәттә, кызганыч күренеш. Билгеле, егет кешелекнең асылына кайтырга, шуңа төшенергә омтыла. Өе булып та куышта яшәве шуны ачыклый. Ләкин тарихи һәм сәяси белеме чамалы булу сәбәпле, аның тырышлыклары бүгенге көн өчен гаять бер катлы һәм кызганыч булып кабул ителә. Бу яктан караганда, тарихның сиксән ел дәвамында ялган итеп бирелүе шәхси фаҗигаләргә дә китерә. Түбәндәге өзеккә мөрәҗәгать итик: “Ни өчен илгә, халыкка бөтен көчләрен биреп яшәүчеләр һаман интегергә, ә илне талаучылар баерга тиеш. Юк, без башка юлдан китәрбез. Безнең каршыда торган киртәләр биек булса да нигезе инде какшады – төртсәң аварга тора. Без шундый партия төзербез, ул халык үзе төзегән партия булыр. Безнең бурыч кешеләрне бәхетле итү. Илдә бер генә кеше бәхетсез булса да ил бәхетле була алмый. Илдә коррупция, наркомания, спид, алкологизм. Кешелекнең тамырын корыта торган бу чирне без арындырачакбыз. Кешеләрнең бәхетле булырга хакы бар. Власть башына наданнар, деспотлар, тираннар килгән. Аларны демократия күзлеге кигән авантюристлар алыштырган. Алар берсен-берсе алыштыра, власть бүлешә, ә халык һаман хәерче”
, - ди Вил. Әлеге өзектә Вилнең каршылыклы фикерләре белән очрашабыз һәм анда егетнең сәясәтне үзгәртергә теләве вакытны кире чигерү хисабына икәнлеге аңлашыла. Табигатьне, дөньяны берничек тә үткәнгә кайтарып булмый. Вилнең фаҗигасе дә шунда. Сиксән ел элек үк тормышка яраксыз булган таләпләрнең, Ленин өйрәтмәләренең, әлбәттә, бүгенге көн өчен бөтенләй кирәксез икәнлеген егет аңламый. Егет авылында чагында табигать кочагында яшәгән. Туган җире аны төрле чит-ят уйлардан саклап торган. Монысы Айсылу образына бәйләнештә ачыла. Вилнең шалашта укып утыруын кыз бик гади итеп, үзенчә аңлата. Айсылу куышны кереп тикшерә һәм: “Рәхәт икән монда. Җүләр дигән булалар. Итәрсең җүләр. Без ул җүләр, бер капчык писүк өчен шушы кызуда чөгендер утап йөрибез. Их, шушы куышта рәхәтләнеп ятып йокларга”
, - ди.      

     Вилнең тормышка карашы белән чагыштырганда, сәясәттән ерак тору, кызның бәхете дияргә тулысынча мөмкинлек бар. Мәгълүм булганча, Айсылу Вилгә караганда күпкә бәхетле. Ул Вил кебек дөньяны үзгәртү фикере белән ялгышмый. Кызның шәхси тормышта бәхетле буласы килә. “Безнең шул инде – ал да гөл, артта кычыткан. Кушъаяклап чабып җәяү йөрибез. Качып котылып булмады бит. Кияүгә чыгарга кешесе дә юк. Җыен исерек, исерек булмаганы шумашушный. Картаеп та барыла инде, егерме тулды. Ун елдан утыз була. Аннан кырык, илле... Тукта, тагын бер кереп чыгыйм әле шалашына. (Кереп чыгып) Гел китап та гел китап инде. Менә мин укый алмыйм инде. Үтер, укый алмыйм. Укый гына башлыйм да йокыга китәм. Әле ярый, телевизор бар, бөтенесен күрсәтәләр”
. Айсылуның сөйләгәннәреннән аңлашылганча, исереклелек, акылдан язу кебек җәмгыятьтәге проблемалар кызның тормышына да комачаулык итә. Шулай да кызның аз белүе аны тормышның кайбер явыз якларын аңламаска ярдәм итә. Бу яктан да кыз Вилгә караганда бәхетле. 

     Нәтиҗәдә, Вил кебек үк авылда туып-үскән һәм сигез класс укып, авылда яшәргә төпләнеп калган гади кыз Вилнең тормышын уңай якка үзгәртергә ярдәм итә. Һәр нәрсәне уйлап эшләргә, Ленин кебек үк һәр нәрсәне сәбәп итеп күрсәтергә тырышкан Вилне кыз гади яшәү рәвешенә күнектерә. Һәм шул рәвешле, егетнең тормышта үз юлын табарга, ялгышын аңларга да булыша алыр иде.

     Айсылу: Ә син көлә беләсеңме?

     Вил: Ни өчен?

     Айсылу: Нидән дип... Кызык табасың да көләсең инде ул. Йәле, елмай әле...Ай-яй-яй! Кара син нинди чибәр икән
.

     Вил дә Айсылуның тормышына ямь кертә. Димәк, моңа кадәр үзен яратучылар булса да, беркемне дә ярата алмаган Вил Айсылуга гашыйк була. Әлбәттә, бу мәхәббәткә кызның эчкерсезлеге, авылны яратуы сәбәп булып тора. Туган авылынан ерак китмәгән, чит җирләрдә йөреп тормыш пычраклыкларына батмаган Айсылу, әлбәттә, үзен һәрьяклап иркен тота. Вилгә исә әнә шундый саф хисләр җитми, ул тормыштагы гаделсезлеккә каршы торып булмавын, һәм җәмгыятьтәге гомум кабул ителгән законнарга каршы чыгарга да ярамаганлыгын аңлый алмый. 

      Шулай да, авылыннан китмәгән булса, егет үзенең дөньяга карашын үзгәртеп, туган ягының ямен тоеп яшәгән булыр иде. Һичшиксез, Айсылу аңа тормышны башкача аңларга ярдәм итәр иде. Бу яктан караганда, шәхес язмышы туган җир белән тыгыз бәйләнгән. Автор үзенең төп нигезеннән аерылып, вакытлыча тору урыны сайлаган кешенең язмышы аңлаешсыз, мәгънәсез булуын һәм фаҗигале тәмамлануын сурәтли. Пьесадан кешегә яшәү ямен, тормыш матурлыгын бары тик туган ягы гына бирә алуы, аның гади кешеләре генә тормышта үз юлыңны табарга ярдәм итүе ачык сурәтләнгән.

Йомгак
     Т.Миңнуллинның драматург буларак заман проблемаларына аерата сизгерлеген аның соңгы елларда иҗат иткән пьесалары да раслый.  Язучы – һәрдаим эзләнүдә. Ул драманың яңа формаларын, яңа алымнарын эзләүне соңгы елларда да уңышлы алып бара. Милли драматургиянең күркәм традицияләрен дәвам итеп, автор сәхнә әдәбиятын яңадан-яңа идея-эстетик казанышлар белән баета. Драматург иҗатында безнең тикшеренүләребез үзәгенә куелган шәхес образы да бар.

     Югарыда карап узган “Дивана” пьесасында исә, туган авылыннан аерылган яшь кешенең акылы зәгыйфьләнү дәрәҗәсенә җитүе гыйбрәтле итеп күрсәтелә. Әсәрләрдән аңлашылганча, шәхес образының туган авыл, туган як белән бәйләнеше дә заманга бәйле рәвештә ачыла. ХХ гасырның 80 елларында кешенең тотнаклыгы, ихтыяр көче өстен куелса, ХХ1 гасыр башында исә, туган якның кыйммәтен аңлап җитмәү кешене үз юлын таба алмыйча адашуга китерә.      

         Р.Вәлиевнең: “Кешенең ниндилеген, кем икәнен чынлап торып аңлыйсың килсә, аның туган ягына барып кара”
, - дигән фикере хаклы яңгырый. Чыннан да, туып-үскән нигезе, нәсел-нәсәбе, яшәгән мохите, әйләнә-тирәсендәгеләр нинди булса, ул кеше үзе дә шундый була.          

        Туган йорттан, туган нигездән яшь килеш аерылу кешенең рухын җәрәхәтли. Кеше нигезеннән генә түгел, үзенең балачак хыялларыннан да аерыла. Яшәешнең иң гүзәл чоры булган балачак бүләк иткән бәхетне кеше беркайда да очрата алмый. Балачак – ул кешенең гөнаһсыз, саф, кер кунмаган пакъ чоры. Туган нигез, балачак йорты әнә шул сафлык, гөнаһасызлык билгесе дә. Шуңа күрә, без балачак йортын сафлык символы дип тә билгели алабыз. Үз авылында калса, Вилнең язмышын тулысынча уңай якка үзгәртергә мөмкинлек бар иде. Ләкин егет туган ягыннан аерылып язмышын фаҗигале итте. Шул рәвешле, автор, шәхес фаҗигасен туган якка бәйләп ача.

